LICEMJERSTVO – DUŠEVNA BOLEST

Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., njegovu časnu porodicu i sve sljedbenike.

Braćo moja u Islamu! Prenosi 'Amr b. Abese, r.a., da je upitao Poslanika, a.s.: 'Koji je iman najbolji?' Poslanik, a.s., mu reče: 'Hidžra u ime Allaha.' 'Amr ga upita: 'A šta je to hidžra?' Poslanik, a.s., mu reče: 'Da se udaljiš od ružnih djela.' ''

Dragi moji muslimani! U ovom časnom mjesecu, u kome se prisjećamo Hidžre prvih muslimana, a u skladu sa navedenim hadisom, želim da nas pozovem da se okanimo velikih grijeha. S tom željom danas želim da se upoznamo sa jednim grijehom, koga neki ubrajaju u velike, a neki čak i u teške grijehe, zbog njegovih teških posljedica, koje ostavlja na muslimansko društvo. Govorit ćemo, akobogda, o jednoj teškoj temi, o licemjerstvu (munafikluku), odnosno, o onome djelu, koje ljudi definišu kao ''Igra na dvije stolice''. 

Licemjerstvo je, nažalost, vrlo prisutno u muslimanskom društvu, a u to ćemo se uvjeriti kada čujemo koje su to odlike licemjera. Uzvišeni Allah je u Časnom Kur'anu naveo mnogo tih odlika, a mi ćemo čuti samo neke od njih. Molim vas da ih dobro poslušate, pa ako primjetite kod sebe neke od njih, što prije ih odstranite od sebe!

Uzvišeni Allah na samom početku Kur'ana, u suri El-Bekare, poručuje: ''Ima ljudi koji kažu: 'Vjerujemo u Allaha i u Sudnji dan!', a oni nisu vjernici. Oni nastoje prevariti Allaha i vjernike, a oni, i ne znajući, sami sebe varaju.'' To su, dakle, oni ljudi koji se predstavljaju kao muslimani, ali rade protiv Islama. Koji u džamiji govore kako žele dobro džematu, a iza leđa rade na tome da ga unište. To su duševni bolesnici (budale), koji nisu čuli za hadis: ''Allahova ruka je nad džematom...'' Koji misle da se mogu boriti protiv Allaha, dž.š., i Njegove vjere i da u toj borbi mogu pobijediti. Tu njihovu duhovnu bolest Uzvišeni je opisao riječima: ''Njihova srca su bolesna, a Allah njihovu bolest još povećava; njih čeka bolna patnja zato što lažu.'' 

Dalje Uzvišeni poručuje: ''A kada im se kaže: 'Nemojte činiti nered na Zemlji!', oni govore: 'Mi, ustvari, red uspostavljamo.' Zar tako?! A oni, uistinu, nered siju, ali to ne osjećaju.'' Šta to znači? Dođe čovjek jednom mjesečno ili jednom godišnje u džamiju, i onda, ko biva želeći dobro džematu, istrese iz sebe sve ono što mu se ne sviđa u džematu, zakuha situaciju i onda pobjegne, a onda osluškuje ili dođe opet kroz mjesec ili godinu dana da vidi šta je uradila njegova bomba, je li koga ranila ili ubila? Jadno je to, zar ne?!

Kako ćemo još prepoznati licemjera? U suri En-Nisa' Dragi Allah kaže da su licemjeri oni: ''Koji, kada ustaju da namaz klanjaju, lijeno ustaju, (i to čine samo) da bi ih ljudi vidjeli i koji Allaha vrlo malo spominju (zikre).'' Na drugom mjestu kaže da su to oni: ''Koji udjeljuju svoje imetke (samo) da bi ih ljudi vidjeli, i koji ne vjeruju u Allaha i u Sudnji dan. A onaj, čiji je prijatelj šejtan, (neka zna) da ima lošeg prijatelja.'' 
To su, dakle, oni ljudi koji mrze svoga Gospodara, kojima je mrsko da klanjaju i da sadaku i zekat udjeljuju, koji dolaze u džamiju i troše svoj novac, ali samo zato da bi ih drugi ljudi primjetili i da bi poslije pričali o njima. Jadni su i oni, a i njihovo društvo. 

Braćo draga! Ovo su bili odabrani Kur'anski opisi licemjera. A sada ćemo čuti kako Poslanik, a.s., opisuje licemjere. On kaže: ''Licemjer ima tri odlike: kad govori – laže (radi ličnih interesa licemjer je spreman da slaže, prevari i obmane); kad nešto obeća – ne ispuni obećanje (licemjer olahko daje obećanja, da bi se pokazao dobar pred ljudima. A kad treba da ispuni obećanje, onda se izvinjava kako ipak ne može ili nema vremena da ispuni obećano); kad mu se nešto povjeri – on to ne odradi. (kad pristane da odradi neki posao, licemjer ga ipak ne obavi.)'' A u drugoj predaji Poslanik, a.s., dodaje i četvrtu odliku licemjera: ''Kad se raspravlja – pregoni.'' (licemjer je u raspravi tvrdoglav i ne popušta dok njegova riječ ne bude zadnja). I veli Poslanik, a.s.: ''Kod koga se nađe jedna od ovih odlika – on je licemjer.'' To znači da čovjek ne mora da ima sve četiri navedene odlike da bi bio licemjer, nego je dovoljno da ima samo jednu. 

Braćo moja! Sada znamo kako izgleda jedan licemjer, ostalo je još da vidimo zašto je opasno biti licemjer i zašto su neki ashabi, poput Omera, r.a., nakon što je Džibril donio Poslaniku, a.s., spisak licemjera, potrčali da provjere da nisu slučajno oni na tom spisku.

Uzvišeni Allah je u suri En-Nisa' rekao: ''Obraduj licemjere bolnom patnjom! One, koji pored vjernika, nevjernike za prijatelje uzimaju... Allah će, sigurno, licemjere i nevjernike zajedno sastaviti u Džehennemu.'' ''Licemjeri će, zaista, na samom dnu Džehennema biti i ti im nećeš zaštitnika naći.''

Zato, dragi moji muslimani, oprez! Nemojte biti kao oni koji gluhi, slijepi i nijemi, lutaju u tminama zablude! Koje je Dragi Allah opisao riječima: ''Neodlučni su kome će se privoljeti, da li ovima ili onima. A onoga koga Allah u zabludi ostavi – ti nećeš naći načina da na Pravi put uputiš.'' Koji, da bi ugodili svima i da se ne bi kome zamjerili, pred jednim ljudima govore jedno, a pred drugima drugo. Nemojte, dakle, sjediti na dvije stolice, jer se vrlo lahko obje mogu izmaknuti! Sjedite stabilno na jednoj stolici!

Dragi moji! Bježite od licemjerstva i od licemjernih ljudi! I pri tome dobro vodite računa o vašim postupcima! Vodite računa o tome šta želite od vašeg života! I dunjalučkog i ahiretskog. I znajte dobro da će se oni, koji se budu voljeli i družili na Dunjaluku, isto tako voljeti i družiti i na Ahiretu. Zato dobro vodite računa koga volite i s kime se družite!

Molim Dragog Allaha da nas očisti od licemjerstva i da nas, naš džemat i naše najmilije sačuva od licemjera i zlih djela licemjernih ljudi. Amin.
